
Ilanngussaq – EM2026/242-mut nassuiaatini kalaallisut oqaasertaliussani oqaatsitigut 

aaqqissuinikkullu iluarsiissutit 

 

Matuma kinguliani inissianik attartorneq pillugu Inatsisartut inatsisissaattut siunnersuummut 

nassuiaatini kalaallisut oqaasertaliussanut oqaatsitigut aaqqissuinikkullu iluarsiissutit 

saqqummiunneqarput. Iluarsiissutit inatsisissatut siunnersuummut siusinnerusukkut 

Inatsisartunut nassiunneqartumut nassuiaatini kalaallisut oqaasertaliussanut tunngasuupput, 

qallunaatullu kalaallisut oqaasertaliussat imminnut naapertuunnissaat qulakkeerniarlugu 

suliarineqarsimallutik. Iluarsiissutit nassuiaatini immikkoortut pineqartut inissisimaffii 

malillugit tulleriiaarneqarput. 

 

3. Siunnersuummi immikkoortut pingaarnerit 

 

3.2. Siunnersuutip imarisai 

 

c) Atuuffia inissiallu attartortittakkat immikkoortinneqarnerat 

Allannguuteqanngitsumik siunnersuutigineqarpoq, attartortoq inuuppat, Inatsisartut inatsisaat 

illumik inimillu aalajangersimasumik najugaqarfissatut attartornermut, attartukkanik 

attartortitseqqinneq ilanngullugu atuutissasoq, attartortoq inuttut namminiussuseqarpat.  

 

Siunnersuut inatsisit atuuttut ingerlateqqinnerannik imaqarpoq, peqqussut taamaallaat 

attartornermut pissutsinut attartortoq inuttut namminiussuseqartillugu atuummat. 

 

Taamaalilluni inuk inatsisitigut pisinnaatitaasoq attartortuutillugu aallaavittut attartortitsineq 

inatsisartut inatsisaata atuuffiata avataaniissaaq. Tassani attartugaq inummit najugaqarfittut 

atorneqaraluarpalluunniit. Inuk inatsisitigut pisinnaatitaasoq inissiamik aalajangersimasumik 

najugaqarfissatut inummut attartortitseqqippat, inuup inatsisitigut pisinnaatitaasup aamma 

inuup akornanni attartortitseqqinneq inatsisartut inatsisaannut ilaassaaq. 

 

Taassuma saniatigut Namminersorlutik Oqartussat, kommunillu inissiaataasa attartortittakkat 

aamma namminersortut inissiaataasa attartortittakkat assigiinngissusaat siunnersuutip 

erseqqissarpaa. Namminersorlutik Oqartussat, kommunillu inissiaataat attartortittakkat 

tassaapput inissiat attartortittakkat Namminersorlutik Oqartussanit imaluunniit kommunimit 

toqqaannartumik pigineqartut. 

 

Inissiat attartortittakkat ingerlatseqatigiiffinnit imaluunniit inunnit inatsisitigut 

pisinnaatitaasunit allanit pigineqartut siunnersuut malillugu namminersortunit pigineqartutut 

isigineqarput, naak ingerlatseqatigiiffik imaluunniit inuk inatsisitigut pisinnaatitaasoq 

tamakkiisumik imaluunniit ilaannakortumik Namminersorlutik Oqartussanit imaluunniit 

kommunimit pigineqaraluarpat, inatsisitigut imaluunniit inatsit malillugu 

pilersinneqarsimagaluarpat imaluunniit Namminersorlutik Oqartussat imaluunniit kommuni 

aalajangiisutut sunneeqataasinnaagaluarpat. 

Taamaalilluni inissiamik attartortittakkamik kina aqutsisuunersoq aalajangiisuunani, kina 

piginnittuunersoq aalajangiisuuvoq. Namminersorlutik Oqartussat imaluunniit kommuni 

sinnerlugu ingerlatseqatigiiffik inissiamik aqutsiinnarpat, inissiaq Namminersorlutik 

Oqartussat imaluunniit kommunip attartortittagaataatut suli isigineqassaaq. 

 

5. Inuussutissarsiutinik ingerlataqartunut aningaasatigut allaffissornikkullu 

sunniutissat 

Siunnersuut aningaasaqarnikkut imaluunniit allaffissornikkut inuussutissarsiortunut 

annertuumik sunniuteqassangatinneqanngilaq.  

Siunnersuutilli kingunerisaanik, namminersortuni pigineqartuni inuit attartortut 

isumaqatigiinngissutit assigiinngitsut Ineqarnerneq pillugu maalaaruteqartarfimmut 

maalaarutigisinnaalissavaat. Maalaarutinik suliaqarnermut, matumani aamma 

maalaaruteqartarfimmut paasissutissanik, uppernarsaatinillu tunniussisarnermut atatillugu 

tamanna namminersorlutik attartortitsisartunut killilimmik allaffissornikkut 

suliassaqarnerulersitsisinnaavoq. Ineqarnermut akiliummik aalajangersaaneq, 

aserfallatsaaliuineq, attartornermik taamaatitsineq aamma atorunnaarsitsineq pillugit 

namminersorlutik attartortitsisartunut malittarisassat pingaarnerusutigut 

allannguuteqartinnagit ingerlateqqinneqarput, taamaattoq siunnersuummi allannguutit 

erseqqissaatillu ilanngunneqartut takuuk. 

Inatsisissatut siunnersuummi aalajangersakkanut ataasiakkaanut nassuiaatit 

 

§ 15-imut 

 

Imm. 3-mut 

Aalajangersakkami Naalakkersuisut aningaasaliissutinik allaffissornikkut aqutsineq, 

ingerlatsinermut missingersuusiorneq, ingerlatsinermut naatsorsuutinik saqqummiussisarneq, 

ukiumoortumik nalunaarusiamik ilusilersuineq suliarinninnerlu kiisalu avataaneersumik 

kukkunersiuisup misissuinera pillugit maleruagassanik aalajangersaanissamut 

piginnaatinneqarput. 

 

Piginnaatitsinermut ilaatigut ilaapput Namminersorlutik Oqartussat aamma kommunit 

ataasiakkaat inissiaataannut attartortittakkanut ataatsimoortumik ingerlatsinermut 

missingersuutit, ingerlatsinermut naatsorsuutit aamma ukiumoortumik nalunaarusiat qanoq 

suliarineqarlutillu saqqummiunneqarnissaat pillugit malittarisassat, tassunga ilanngullugit 

oqimaaqatigiissitsineq aamma aserfallatsaaliinermut immikkoortitat naatsorsorneqarnerat 

pillugit malittarisassat. 

 

Aningaasaqarnermik aqutsinermut, naatsorsuutitigut ammasumik periuseqarnissamut, 

inissianillu tamarmiusumik piginnittuunermi avataanit misissuinissamut sinaakkutit 

assigiissaartut qulakkeerneqarnissaaat siunertaavoq. Ingerlatsivinni ataasiakkaani 

naatsorsuutit § 14 malillugu kukkunersiorneqannginnissaannut, § 15-ilu malillugu avataanit 

misissuineq taarsiullugu ataatsimoortumik ukiumoortumik nalunaarusiamut atanissaanut 

aalajangersagaq atasutut isigineqassaaq. 

 

§ 16-imut 

 

Imm. 1-imut 

Aalajangersakkami aalajangersarneqarpoq, Naalakkersuisut kommunalbestyrelsillu  

aserfallatsaaliuinermut aningaasassat illuartitat atorneqarnissaat pillugu aalajangiinissamut 

piginnaatitaasut. Tamatuma kingunerisaanik aalajangiisinnaatitaaneq Naalakkersuisuni 

kommunalbestyrelsinilu inissisimavoq, inissianik allaffissornikkut aqutsisuni imaluunniit 

ingerlatsivigineqartumi najugaqartut aallartitaanni inissisimanani. Aningaasat 

aserfallatsaaliuinermut pilersaarutinut pingaarnernut aammalu Namminersorlutik Oqartussat 

inissiaataanni kommunillu inissiaataanni aserfallatsaaliuinermut pingaarnersiuinermut 

naapertuuttumik atorneqarnissaat, aalajangersakkami tunngavissinneqarpoq. 

 

Namminersorlutik Oqartussat inissiaataanni attartortittakkani ileqqaakkat Namminersorlutik 

Oqartussat inissiaataannik attartortittakkanik aserfallatsaaliuinermut atorneqassapput. 

Naalakkersuisut inissianik attartortittakkanik piginnittutut, aserfallatsaaliuinissamut 

ileqqaakkat atorneqarnissaat pillugu aalajangiisussaapput pingaarnersiuisussaallutillu.  

 

Ileqqaakkat kommunini inissiani attartortittakkani ataasiakkaani ileqqaarneqartut, kommunit 

inissiaataannik attartortittakkanik ataasiakkaanik aserfallatsaaliuinermut atorneqassapput. 

Kommunit ataasiakkaat inissianik attartortittakkanik piginnittut aserfallatsaaliuinermut 

ileqqaakkat atorneqarnissaat pillugu aalajangiisussaapput pingaarnersiuisussaallutillu. 

 

Aningaasat immikkoortinneqarsimasut aserfallatsaaliinermut atorneqarnissaat erseqqissumik 

aalajangersarneqarpoq. Siunertaq tassaavoq aningaasat ileqqaarneqarsimasut siunertamut 

immikkoortinneqarsimajuarnissaat aamma ingerlatsivinni ingerlatsinermi amigartoorutinut 

siunertanulluunniit allanut matussutissatut atorneqannginnissaat. Namminersorlutik 

Oqartussani kommuninilu inissiani attartortittakkani aningaasaqarnikkut piujuartitsinissamut 

aalajangersagaq iluaqutaavoq aamma pilersaarutaasumik piffissakkaartumik 

aserfallatsaaliinissaq pillugu tunngavimmut ikorfartuilluni. 

 

§ 18-imut 

 

Imm. 2-mut 

Ingerlatsivinni inissiani attartortittakkat ataasiakkaat akornanni ineqarnermut akiliutit pillugit 

agguaanissamut tunngavik imm. 2-mi aalajangersarneqarpoq. Agguaaneq inissiap angissusaa 

malillugu naapertuuttumik pissaaq. Aalajangersagaq aqutsinermut aningaasartuutit 

annikillinissaannut iluaqutaavoq ingerlatsivinnilu ataasiakkaani inissiat attartorneqartartut 

pillugit naatsorsuinissamut tunngaviit assigiiaarnissaat qulakkeerlugu. 

 

Ingerlatsiviup ineqarnermut akiliutaa tamarmiusoq inissiat angissusaat malillugu 

agguarneqassaaq, inissiat attartortittakkat ataasiakkaat pisoqaassusaat, qanoq issusaat, 

aaqqissugaanerat, teknikikkut atortulersugaanerat imaluunniit aserfallatsaaliinermut qanoq 

inissisimanerat malillugit agguarneqassanani. Ingerlatsivik inissianik attartortittakkanik 

pisoqaassutsimikkut imaluunniit qanoq issusimikkut assigiinngitsunik imaqarpat, inissiat 

attartortittakkat angissutsimikkut assigiiittut aallaaviatigut ineqarnermut akiliummik 

assingusumik akiliissapput. 

 

§ 20 naapertorlugu illumi atortulersuutit imaluunniit sanaartornikkut pissutsit 

aalajangersimasut amigaataanerat pissutigalugu aningaasaatitigut iluanaarutit 

annikillisinneqarsinnaanerat imm. 2 naapertorlugu agguaanermut tunngavimmik 

allanngortitsinngilaq. Annikkilliliineq imm. 1 naapertorlugu ingerlatsiviup ineqarnermut 

akiliutaata tamarmiusup naatsorsorneqarnerani ilanngunneqassaaq, tamatumalu kingorna 

ineqarnermut akiliut tamarmiusoq inissiat angissusaat malillugu agguarneqassalluni. 

Ingerlatsiviit ataasiakkaat iluini pisariitsumik, aqunneqarsinnaasumik, assigiissaartumillu 

ineqarnermut akigititanik agguataarinissaq qulakkiissallugu siunertaavoq. Periutsip aamma 

kingunerisaanik inissiat attartortittakkat ataasiakkaat pisoqaassutsikkut, qanoq-issutsikkut, 

atugassarititatigullu assigiinngissutsit ineqarnermut akigititanut toqqaannartumik 

sunniuteqassanngillat, assigiinngissutsilli aatsaat ingerlatsivimmi ineqarnermut akigititanut 

tamarmiusunut imaluunniit ingerlatsivinnut agguataarinissaq pillugu Namminersorlutik 

Oqartussat imaluunniit kommunalbestyrelsip aalajangiinerinut isumaqassanngippata. 

 

§ 32-mut 

 

Imm. 4-mut 

Uuttuutinik pilersuisoqarsimappat atuaaneq ukiumut ataasiarluni kiisalu iserternermi 

aninermilu pisassaaq. Akileeqqusinermut ilaapput piviusumik atuinerit nalinginnaasumik 

tapit, atuaanermut akiliutit uuttuutinillu attartorneq ilanngullugit. Piviusumik atuineq 

tunngavigalugu eqqortumik naatsorsuisarnissaq aalajangersakkami qulakkeerneqarpoq. 

 

5 %-imik nalinginnaasumik tapiissut, attartortut ataasiakkaat immikkut uuttuutaanni 

nalunaarsorneqaratik, illuummili ataatsimut imermik atuinermi ilaallutik imermik atuinerit, 

imermillu annaasat matussusissallugit siunertaqarpoq. Assersuutigalugu tassaasinnaapput 

ataatsimoorussanut, eqqiaanernut, ingerlatsinermut aamma aserfallatsaaliuinermut imermik 

atuinerit kiisalu illuutip pingaarnertut uuttuutaata aamma uuttuutit ataasiakkat akornanni 

annikinnerusumik nikingassutit. Naatsorsueriaaseq pisariitsoq, aqunneqarsinnaasorlu 

qulakkeerumallugu tapiissut nalinginnaasumik tapiissutitut aalajangersarneqarpoq. 

 

Imm. 5-imut 

Attartortitsisoq isumaqatigiissuteqarfigalugu attartortup nammineerluni imermut uuttuut 

atuarsinnaavaa, inerneralu nalunaarutigalugu. Taamaattoqassappat attartortitsisoq atuaanerup 

allaffissornikkut suliarineqarneranut akiliummik akileeqqusisinnaavoq. 

 

Attartortup nammineq uuttuummik atuaasimaneranut akiliutip, attartortup uuttuummik 

atuaaneranut matussusiinngilaq. Attartortup atuaanerminik nalunaarutaanik attartortitsisup 

allaffissornikkut suliaqarneranut akiliut matussusiivoq, matumaniimermut naatsorsuutit 

atatillugu nalunaarsuineq, nakkutilliineq, naatsorsuineq, naatsorsuutinik naligiissaarineq 

aamma akileeqqusineq imaluunniit utertitsineq  utertitsineq. Uuttuummik atuaaneq 

attartortitsisumit imaluunniit attartortitsisup isumaqatigiissuteqarfigineratiugt attartortumit 

pigaluarpalluunniit, uuttuutinut tunngatillugu akiliutini attartortitsisup allaffissornikkut 

aningaasartuutaasa matussuserneqarsinnaanissaat qulakkiissallugu siunertaavoq. 

 

§ 36-mut 

Imm. 3-mut 

Attartortup inoqutigisami saniatigut attartorneqartoq aallaaviatigut allanut 

atugassanngortissinnaanngilaa. Inissiami attartortinneqartumi ineeqqanik ataasiakkaanik 

inisimasunut inuit allattorsimaffianni aalajangersimasumik najugaqartussanut 

attartortitsinissamut immikkut periarfissap inissiap eqaatsumik atorneqarnissaanut 

killeqartumik periarfissaqarnertut isigineqassaaq.   

 

Aalajangersagaq nalinginnaasumik pulaartoqartarnermut akornutaanngilaq imaluunniit 

attartortup piffissami sivikitsumi akeqanngitsumik qanigisaminik imaluunniit inummik 

allamik inissiami najugaqartitsineranut, attartorneqartup nalinginnaasumik atorneqarneranut 

atatillugu, assersuutigalugu ferieqarnerup, uumasuutinik paarsinerup, naasunik imerterinerup 

imaluunniit assingusup nalaani. Aalajangiisuussaaq inissiamik atuisinnaatitaaneq piviusumik 

inummut allamut tunniunneqarnersoq. 

 

Naliliinermi ilaatigut najugaqarnerup sivisussusia, attartortup inissiaq suli atorsinnaaneraa, 

akiliuteqartoqarnersoq, pineqartup nammineerluni inissiamik atuisinnaanera kiisalu 

najugaqarneq aalajangersimasumik najugaqarnerunersoq, attartortitseqqinnerunersoq, 

inuussutissarsiutigalugu attartortitsinerunersoq imaluunniit attartorneqartup allatigut 

nammineerluni atorneqarnerunersoq pingaartinneqarsinnaapput. 

 

Aalajangersakkap kingunerisaanik, inissiami inimik ileqquusumik siniffittut 

ullaakkorsiorfittullu imaluunniit akunnittarfinni, motellini vandrehjemminilu atugassarititat 

assigalugit attartortitsissagaanni, tamanna attartortitsisumit allakkatigut akuerineqaqqaassaaq. 

Taamaattoqanngippat attartortitsinerit taamak ittut attartornermut isumaqatigiissummik 

sumiginnaaneruvoq. 

 

Inuussutissarsiornermut tunngatillugu attartortitsisoqaruni, pisut apeqqutaallutik inissiaq 

isumaqatigiissutigineqartumit allaanerusumik atunnginnissaa pillugu imm. 2-mut aamma 

akerliusinnaavoq. 

 

Imm. 5-imut 

Aalajangersakkap kingunerisaanik attartortoq attartornerup naannginnerani inissiamit 

ataavartumik nuuppat, pisariaqanngitsumik kinguarsaanani tamanna attartortitsisumut 

nalunaarutigissavaa aammalu inissiap tunniunneqarnissaa pillugu qanoq ingerlasoqarnissaa 

attartortitsisoq isumaqatigiissuteqarfigissallugu. 

 

Siunertaq tassaavoq inissiap qanoq issusaa, nakkutilliinissamik pisariaqartitsineq kiisalu 

inissiamut imaluunniit illuummut ajoqusernerit pinngitsoortinniarlugit iliuusissat pillugit 

attartortitsisup isummernissaanut periarfissaqarnissaa. Tamanna assersuutigalugu 

pingaaruteqarsinnaavoq inissiaq piffissami aalajangersimasumi ulluinnarni 

nakkutigineqannginnera pissutigalugu issinnerup, imermik ajoqusernerup, aserorterinerup 

imaluunniit ajoqusernerit allat piffissaq eqqorlugu paasineqanngitsut aarlerinaateqarpata. 

 

Attartorneq atorunnaartinnagu attartortup inissiaq qimavippagu attartortitsisup 

alakkaanissamik, iluarsartuussinissamik, attartortitseqqissinnaanermillu 

pilersaarusiorsinnaanissaa aalajangersakkap aamma qulakkiissavaa. Attartornermut 

isumaqatigiissut imaluunniit inatsisartut inatsisaat malillugu attartornerup atorunnaarnissaanut 

attartortup ineqarnermut akiliutinik, akiligassanillu pisussaaffinnik allanik 

akiliisussaatitaaneranik aalajangersagaq allannguinngilaq. 

 

§ 37-mut 

 

Imm. 1-imut 

Attartortup pissutissaqavinngikkuni attartortitsisoq inissiap qanoq issusianik paasiniaalluni, 

iluarsaassisoqassatillugu imaluunniit allanut attartortitsisoqassatillugu inissiamik 

misissuiniarpat inissiamut isernissaanik itigartissinnaanngilaa.  

 

Attartortup attartortitsisup inissiamut isernissaanik itigartitsinissamut pissutissaqarnersoq 

aalajangersimasumik naliliinikkut aalajangerneqassaaq. Naliliinermi attartortitsisup inissiamut 

isernissamik pisariaqartitsinera aamma attartortup inissiamini eqqissisimasumik 

najugaqarnissaanut soqutigisai pingaartinneqassapput. Attartortoq taamaallaat 

misissuisoqarnissaa kissaatiginnginnamiuk, suliami allami attartortitsisumik 

isumaqatigiinnginnamiuk imaluunniit inissiaq takutinneqassanngitsoq 

misissorneqassanngitsorluunniit kissaatigigamiuk isernissamut itigartitsisinnaanngilaq. 

 

Taamaattoq pisoq apeqqutaalluni piffissami naleqqutinngitsumi, naleqqutinngitsumik 

sivikitsuinnarmik ilimasaaruteqarluni, isernissap siunertaa paasissutissiissutiginagu 

imaluunniit ataasiaannarani tunngavilersukkamk tunngavissaqarani isernissap 

kissaatiginissaanut naleqquttumik tunngaveqarsinnaavoq. Attartortup napparsimanera, 

angerlarsimannginnera imaluunniit immikkut pitssutsit patsisaallutik piffissami allami 

isernissamut naleqquttumik tunngavissaqarnersoq naliliinermi aamma ilaatinneqarsinnaavoq. 

 

Pissutsit naapertorlugit isernissaq piffissami naleqqutinngitsumi, piffissamik 

sivikippallaartumik siumut nalunaaruteqarluni, isernissamut siunertaq 

paasissutissiissutigineqarnagu imaluunniit pissutissaqanngitsumik arlaleriarluni 

piumasarineqarpat, attartortoq itigartitsinissamut pissutissaqarsinnaavoq. Aamma attartortup 

napparsimanera, peqannginnera imaluunniit pissutsit immikkut ittut allat pissutigalugit 

isernissap piffissami allami pinissaanut pissutissaqarnersoq naliliinermi 

ilanngunneqarsinnaavoq. 

Attartortitsisoq aallaaviatigut inissiamik misissuinissaq imaluunniit allatigut inissiamut 

isernissaq piffissaq naammaginartoq sioqqullugu nalunaarutigissavaa, isernissamullu 

siunertaq paasissutissiissutigalugu. Piffissaq sioqqullugu nalunaaruteqartoqarsimannginnera 

imaluunniit nalunaarutigineqartoq naammaginanngippat, pissutsit naapertorlugit attartortoq 

piffissami nalunaarutigineqartumi isernissamut itigartitsinissamut pissutissaqarsinnaavoq, 

taamaattorli aalajangersakkami piumasaqaatit naammassineqarsimappata attartortitsisup 

inissiamut isernissaa nalinginnaasumik itigartissinnaanagu. 

 

Assersuutigalugu imermik ajoqusiisoqarpat, ikkussukkani ajortoqarpat, ikumasoqarpat 

allatigulluunniit illumut najugaqartunulluunniit aarlerinartoqarpat illup pitsaassusianut 

ingerlanneqarneranullu akisussaaffimminik attartortitsisup isumaginnissinnaanera 

aalajangersakkami qulakkeerneqarpoq. Sulineq attartortumut najugaqartunullu allanut 

sapinngisamik annikinnerpaamik akornusiisumik suliarineqassaaq 

kinguarsarneqanngitsumillu naammassineqassalluni. 

 

§ 39-mut 

 

Namminersorlutik Oqartussat kommunillu inissiaataanni attartortittakkani attartortoq  

attartorneqartumi allanngueqqusaanngilaq imaluunniit attartorneqartup iluani silataanilu 

aaqqissuussinernik atortunilluunniit allanik inisseeqqusaannginnera tamanna attartorneqartup 

imaluunniit illuutip qanoq issusianik, aaqqissugaaneranik, teknikikkut atortulersugaaneranik, 

sananeqaataanik, silataanik imaluunniit ininik ataatsimoorfiusunik allanngortitsippat, 

aalajangersakkami aalajangersarneqarpoq.  

 

Assersuutigalugu atortulersuutinik aalajangersimasunik ikkussuineq imaluunniit pilersitsineq, 

antennit, parabolit, kabeliliinerit, silami atortulersuutit, illuummi allannguutit, atortulersuutini 

aalajangersimasuni allannguutit kiisalu atortut imaluunniit inissitsiternerit illuummik 

ingerlatsinermut, aserfallatsaaliuinermut, isumannaassutsimut, isikkumut imaluunnit 

nalinganut sunniuteqarsinnaasut aalajangersakkami ilaapput. 

 

Aalajangersagaq nalinginnaasumik pequsersuinermut inissiamillu nalinginnaasumik 

atuinermut akornutaanngilaq. Taamaattumik pequtit nuunneqarsinnaasut, pisattat 

nalinginnaasullu aalajangersakkami pineqartunut ilaanngillat. 

 

Igaffimmi, errorsisarfinnilu atortunik, matumani aamma errorsivimmik, panersaavimmik 

imaluunniit erruivimmik ikkussinissaq inissiap aalajangersimasumik atortulersuutaannik, 

kuuffimmik, imermik, innaallagissamik imaluunniit silaannarissartarfimmik 

suliaqartariaqalersitsissappat imaluunniit atortulersuut illuummik ingerlatsinermut, 

aserfallatsaaliuinermut imaluunniit isumannaassusaanut sunniuteqarsinnaappat ikkussinissaq 

attartortitsisumit akuerineqaqqaartariaqarsinnaavoq. 

Illuutip assigiissaartumik qanoq-issusaata pigiinnarneqarnissaa, ingerlatsinermi 

allanngujaassutsip qulakkeerneqarnissaa aamma illuutip sannaani, atortulersuutini, saqqaanni 

imaluunniit ataatsimoortarfiinni ajoqusernerit imaluunniit allannguutit 

pinngitsoortinneqarnissaat siunertaavoq. Allannguuteqartoqassappat taakkua inissianik 

attartortittakkanik ataavartumik aserfallatsaaliuinermut, nutarterinermullu atatillugu 

Namminersorlutik Oqartussat imaluunniit kommunalbestyrelsip aalajangiinerisigut pissapput. 

 

§ 43-mut 

 

Imm. 3-mut 

Imm. 2 malillugu atuisinnaatitaanerup allanut tunniunneqarnerani malittarisassanik 

aalajangersaanermi eqqarsaatigisariaqakkat Naalakkersuisut akuutitassaat aalajangersakkap 

aalajangersarpai. Ilaatigut meeqqat inersimasutut piginnaalersimanngitsut 

eqqarsaatigineqarnissaat, inooqatigiikkunnaarnerullu tunulequtaa ilaatigut 

pingaartinneqassapput. 

 

Inooqatigiikkunnaarneq persuttaanermik, matumani aamma tarnikkut persuttaanermik   

imaluunniit saassussinernik allanik pinerluttulerinermut inatsimmi ilaatinneqartunik 

tunuliaquteqarpat, kiap attartugaq tigusinnaaneraa pillugu malittarisassanik 

aalajangersaanermi tamanna immikkut eqqarsaatigisassatut ilaatinneqassaaq. 

Atuisinnaatitaanerup tunniunneqarnissaanut malittarisassat eqqugaasup, meeraqarpallu taakku 

inissiamiiginnarnissaminnik pisariaqartitaasa imaluunniit ineqarnikkut naleqquttumik 

aaqqiissuteqarfigineqarnissaasa eqqarsaatigineqarnissaat qulakkiissallugu siunertaavoq. 

 

 

§ 44-mut 

 

Imm. 2-mut 

Taamaattorli attartukkamik allamut attartortitsigallarsinnaaneq eqqunneqarpoq, atorfeqartoq 

taassumaluunniit inoqutigiivini katsorsarneqartumik napparsimanerup malitsigisaanik 

angerlarsimaffiup avataani aalajangersimasumik utaqqiisaasumik najugaqalernissaq 

pisariaqalersimappat.  

 

Attartortup inoqutaanut naatsorsuunneqarput aappaasoq, inooqataasoq, qitornat 

angerlarsimaffimmi najugaqartut inuillu allat, attartortumut inooqatigiinnertut ittumik 

attuumanngikkaluarlutik inoqutigiinnut ilaasut. Tamatuma nalilersornerani ilaatigut sulisunut 

inissiami inuit allattorsimaffianni aalajangersimasumik najugaqartutut kina 

nalunaarsorsimanersoq pingaartinneqassaaq. Inissiani attartortittakkani ineeqqanik attartorneq 

pillugu inatsimmi § 25-mut aamma § 36, imm. 3-mut innersuussisoqarpoq.  

Taamatut pisoqarnerani attartukkamik attartortitseqqinneq attartortup qinnuteqarneratigut 

qaammatit aqqaneq marluk tikillugit akuerisaavoq aamma atorfinitsitsinermi oqartussanit 

allakkatigut akuersisoqarsimassalluni. Aalajangersakkami inuuniarnikkut peqqinnissakkullu 

eqqarsaatigisassat akuerineqarput sulisunut inissiap tunngaviatigut pissusaa 

allanngortinngikkaluarlugu.  

 

§ 48-mut 

 

Imm. 1-imut 

Aalajangersakkamut ilaapput attartorneqartoq Namminersorlutik Oqartussanit, kommunimit 

imaluunniit ingerlatseqatigiiffimmit Namminersorlutik Oqartussanit imaluunniit kommuniniit 

aalajangiisumik sunniuteqarfigineqartumi inissiaatileqatigiiffimmi attartorneqarsimappat 

kingornalu inummut attartortumut attartortitseqqinneqarsimappat.  

 

Attartortitsisup aamma Namminersorlutik Oqartussat, kommunip imaluunniit 

inissiaatileqatigiiffiup akornanni attartornermik isumaqatigiissut attartortitsisumit 

taamaatinneqarpat, aalajangersakkap Namminersorlutik Oqartussat, kommuni imaluunniit 

inissiaatileqatigiiffik attartortitseqqittutut attartortitseqqinnermi isumaqatigiissummik 

atorunnaarsitsisinnaatippaa. 

 

Attartortitsisup attartornermi isumaqatigiissummik atorunnaarsitsinerata malitsigisaanik 

attartortitseqqinnermut tunngavik atorunnaarsillugu Namminersorlutik Oqartussat, kommuni 

imaluunniit inissiaatileqatigiiffik attartortitseqqinnermi isumaqatigiissummik 

atorunnaarsitsisinnaanissaa qulakkiissallugu siunertaavoq. 

 

 

Imm.1 malillugu taamaatitsinermut piumasaqaataavoq attartortitsisup tamatuma 

peqatigisaanik illoqarfimmi nunaqarfimmiluunniit tassani tulluartumik allamik 

attartugassamik innersuussinera.  Pisortat imaluunniit pisortani inissiaatileqatigiiffiit 

inissianik attartorneqartunik piginnittumik isumaqatigiissuteqarnerinik pissuteqartunik 

attartorneqartunik taamaatitsinernut attartortumut aalajangersagaq illersuivoq. 

 

Attartortittakkap innersuussutigineqartup naleqquttuunissaanik piumasaqaatip 

kingunerisaanik attartortittagaq erseqqissumik naliliinikkut attartortumit, taassumallu 

inoqutaanit najugaqarfissiatut naleqqutissaaq. Naliliinermi ilaatigut inoqutigiit amerlassusaat 

aamma katitigaanerat, inissiap nalinginnaasumik qanoq-issusaa, isaarissat, attartortup 

imaluunniit inoqutigiit immikkut pisariaqartitaat ilisimaneqartut kiisalu attartortittagaq 

annerusumik ajoqutitaqanngitsumik aalajangersimasumik najugaqarfittut 

atorneqarsinnaanersoq pingaartinneqarsinnaapput. 

Attartortittagaq innersuussutigineqartoq illoqarfimmi imaluunniit inoqarfimmi 

pineqartumiissaaq. Taamaakkaluartorli pisoq tikillugu attartortittakkap sumiiffia, isikkivia, 

pisoqaassusia, pitsaassusia, ilusilersugaanera, angissusaa imaluunnit ineqarnermut akiliutip 

assiginissaanik aalajangersakkap attartortoq piumasaqarsinnaatinngilaa. Tamanna pillugu 

attartortittagaq naleqqussinnaavoq, naak tassuunatigut pisoq tikillugu attartortittakkamit 

allaanerugaluartoq. 

 

Assersuutigalugu inoqutigiit illersorneqarsinnaasumik inissiamiissinnaanngippata imaluunniit 

attartortup imaluunniit inoqutigiit immikkut pisariaqartitaat ilisimaneqartut patsisaallutik 

attartortittagaq naleqqutinngippat, ataatsimut naliliinikkut attartortittagaq attartortumut, 

taassumallu inoqutaannit najugaqarfissatut naleqqutissanngilaq. 

 

Attartugassamut allamut innersuussineq malittarisassat qaqugukkulluunniit atuuttut malillugit 

pissaaq, takuuk § 10. Attartortoq assersuutigalugu taamaaqataanik ineqarnermut akiliutip, 

annertussusaanik, pisoqaassusaanik pitsaassusaanillu imaluunniit taamaaqataanik 

inissisimasumik isikkiveqartumillu inissiamik allamik attartornissamut 

piumasaqaateqarsinnaanngilaq.  

 

§ 50-imut 

 

Imm. 2-mut 

Attartortut illumi iluarsaanneqarsimasumi inissiamut imaluunniit inissiaqarfimmi tassani 

illunut isaterneqartunut taarsiullugit sananeqartuni inissianut nutaanut uteqqinnissamut 

salliutinneqartussaatitaapput.  Siunertaq tassaavoq najugaqartut katitigaanerisa 

sumiiffimmullu atassuteqarnerisa allanngortinneqannginnissaa.  

 

Illuummi nutartikkami imaluunniit illuummut isatikkamut taartitut illuummi nutaami 

Namminersorlutik Oqartussat imaluunniit kommunip najugaqarfimmi tassani sanaartortitaani 

attartortup inissiamik innersuunneqarnissaminut salliunneqarsinnaatitaanera aalajangersakkap 

kisiat malittarisassiuuppaa. Piumasaqaatit naammassineqarsimatillugit imm. 1 malillugu 

attartortitsisup taartissatut inissiamik innersuussinissaminut pisussaaffianik aalajangersagaq 

allannguinngilaq. 

 

Inissiaqarfimmi inissianut isatikkanut taartitassatut nutaanik inissialiortoqanngippat, illuummi 

attartortittakkami allami inissiamut inoqanngitsumut attartortoq 

salliunneqartussaatitaanngilaq. 

 

§ 52-imut 

 

Imm. 1-imut 

Attartortitsisumit taamaatitsineq qaammatip naaneranut sivikinnerpaamik qaammatinik 

pingasunik siumut ilisimatitsereernikkut pissaaq. Taamaattorli attartortitsisup inissiaani 

ineeqqamik attartorneq naapertorlugu qaammammik ataatsimik siumut ilisimatitsereernikkut 

taamaatinneqarsinnaavoq. Malittarisassaq illuatungeriinnut marluusunut piffissaliussanik 

aalajangersimasunik siumullu naatsorsorneqarsinnaasunik pilersitsivoq. 

 

§ 55-imut 

 

Imm. 1-imut 

Namminersorlutik Oqartussat kommunillu inissiaataanni attartortittakkani 

qularnaveeqqusiissummik, ineqarnermut akiliummik, imermut kiassarnermullu akiliutinik 

kiisalu najugaqartup akiligassaanik aamma aningaasartuutinik allanik attartornermut 

isumaqatigiissut naapertorlugu akileqquneqartunik piffissaq eqqorlugu akilerneqannginnerisa 

kingunerisaanik attartorneq pillugu isumaqatigiissummik attartortitsisoq atorunnaarsitsissasoq 

aalajangersakkami aalajangersarneqarpoq.  

 

Namminersortut inissiaataanni attartortittakkani attartortitsisoq taamatut pisoqartillugu 

attartorneq pillugu isumaqatigiissummik atorunnaarsitsisinnaavoq, pisussaaffeqarnanili. 

 

Najugaqartup akiligassai tassaapput immikkut akileeqqusissutit attartornermut pissutsinit 

aamma attartortup attartornermut isumaqatigiissut, Inatsisartut inatsisaat imaluunniit taanna 

naapertorlugu malittarisassat malillugit pisussaaffiinit aallaaveqartut, kisianni ineqarnermut 

akiliutitut, qularnaveeqqusiissutitut, imermut imaluunniit kiassarnermut akiliutitut 

akileqquneqanngitsut. 

 

Najugaqartup akiligassaanut assersuutigalugu ilaasinnaapput attartortup pisussaaffimmik 

eqquutitsinnginnera, inissiamik imaluunniit illuummik ajoqusiinerata, aserorterinerata, 

akisussaassuseqanngitsumik atuinerata, immikkut ittumik eqqiaanermut, torersaanermut, 

matuersaatinik imaluunniit parnaartunik taarsersuinermut, matunik, igalaanik imaluunniit 

pequtinik iluarsaassinermut imaluunniit taarsersuinermut kiisalu pigisanik attartortup 

inissiami pisinnaatitaanani qimaannarsimasaanik, inissisimasaanik imaluunniit inissiamit 

igissimasaanik piiaanermut atatillugu attartortitsisup aningaasartuutai uppernarsarneqartut. 

 

Assersuutigalugu attartortitsisoq torersaanissamut, iluarsiinissamut imaluunniit 

pissusitoqaanut iluarseeqqinnissamut aningaasartuuteqartillugu attartortoq matunik, igalaanik, 

atortulersuutinik imaluunniit ataatsimoortarfinnik ajoqusiinera imaluunniit attartortitsisoq 

pigisanik, pequtinik allanilluunniit inissiamik igitsinera taaguummi ilaatinneqarpoq. 

 

Najugaqartup akiligassaanik akiliinnginneq aalajangersagaq naapertorlugu attartornermik 

isumaqatigiissutip atorunnaarsinneqarnissaanut aatsaat tunngaviusinnaavoq aningaasat 

piviusuuppata, uppernarsarneqarsimappata, akiligassanngorsimappata aammalu 

attartornermut isumaqatigiissut, Inatsisartut inatsisaat imaluunniit taanna naapertorlugu 

malittarisassat malillugit akileqquneqarsimappata. Akiligassamik attartornermut 

isumaqatigiissut, inatsisartut inatsisaat imaluunniit taakku malitsigisaannik malittarisassat 

malillugit tunngavissaqanngitsumik, taaguutip immini attartortitsisoq 

akileeqqusisinnaalersinngilaa. 

 

Naligiissitsinissaq aamma ingerlatsinermi aningaasaqarniarnermi piujuartitsinissaq qitiusumik 

eqqarsaatigisassaallutik, Namminersorlutik Oqartussat aamma kommunit inissiaataanni 

attartortittakkani akiliinissamut pisussaaffiinik aalajangersimasumik atortitsinissaq 

malittarisassat qulakkiissavaat. 

 

Ineqarnermut akiliummik, imermut, kiassarnermut qularnaveeqqusiinermulluunniit 

akiliinnginneq attartornermik isumaqatigiissummik eqquutitsinnginnertut annertuutut 

isigineqassaaq, tassa ingerlatsivimmi attartortut allat attartortut ataasiakkaat 

akiliinnginnerisigut aningaasartuuteqartussanngussammata, taamaattumillu Namminersorlutik 

Oqartussat kommunillu attartornermik isumaqatigiissutip atorunnaarsinnissaanut attartortullu 

allat aningaasartuutaasa killeqartinnissaannut pisussaaffeqarlutik.   

 

Tamanna attartortitsisoq namminersortuuppat atuutinngilaq. Attartortitsisoq namminersortoq 

akiliisoqarsimannginnerup kingunerisaanik attartornermik isumaqatigiissummik 

atorunnaarsitsinissamut pisussaaffeqanngilaq, attartortitsisorli suli attartornermik 

isumaqatigiissummik atorunnaarsitsinissamut periarfissaqarpoq. 

 

§ 56-imut 

 

Imm. 1-imut 

Namminersorlutik Oqartussat kommunillu inissiaataanni attartortittakkani 

akiliinngitsoortoqartillugu attartornermik isumaqatigiissut attartortitsisup atorunnaarsissavaa, 

attartortup akilinngitsuukkat allakkatigut akileeqqusissutip tiguneraniit kingusinnerpaamik 

ulluinnaat qulit qaangiutsinnagit akilersimanngippagit aammalu piffissaliussap naanissaa 

sioqqullugu imm. 4 aamma 5 naapertorlugit naafferartumik akilersuinissamik 

isumaqatigiissuteqarsimanngippat.  

 

Attartortitsisup akileeqqusissutaa ulloq piffissaq eqqorlugu akiliiffissap kingulliup 

kinguninngua tunniunneqassaaq, tassanilu paatsuugassaanngitsumik allassimassaaq, 

attartornermut akiliutissanut kinguaattoorutit piffissaliussap naannginnerani 

akilerneqanngippata attartortitsineq atorunnaarsinneqassasoq. Erseqqissumik assigiiaartunillu 

suleriaaseqarneq malittarisassami erseqqissarneqarpoq attartortumullu inatsisitigut 

isumannaatsuuneq ikorfartorneqarluni. 

 

Ulluinnaat pineqartillugit, sapaatit aamma nalliuttut minillugit sapaatip akunnerisa ullui 

pineqarput. 

Imm. 2-mut 

Namminersortut attartortitsisunut sivikinnerusumik ulluinnaat pingasut akileeqqusinissamut 

atuupput. Nikingassutaasoq Namminersorlutik Oqartussat kommunillu pisortani 

attartortitsisartutut inuiaqatigiinni amerlanerusunut akisussaanerannut naapertuuppoq, 

namminersortullu attartortitsisartut pisussaaffinnik eqquutitsinnginermi sukkanerusumik 

qisuariartariaqarlutik. 

 

Ulluinnaat pineqartillugit, sapaatit aamma nalliuttut minillugit sapaatip akunnerisa ullui 

pineqarput. 

 

Imm. 4-mut 

Attartortoq ineqarnermut, imermut kiassarnermulluunniit akilinngitsuukkaminik akiitsoqartoq 

akilersuinissamut nammineq piumassutsiminik pisortanut attartortitsisunut 

isumaqatigiissuteqarsinnaatitaavoq pisortanut attartortitsisunut Namminersorlutik 

Oqartussanut kiisalu kommuninut, naafferartumik akilersuinissamut 

isumaqatigiissuteqarnissamut, naafferarluni akilersuinissaq annerpaamik qaammatini sisamani 

ingerlasinnaavoq.  

 

Akilersuinissamik aaqqiissut nammineq aalajangikkamik isumaqatigiinnikkut 

isumaqatigiissutigineqassaaq. Taassuma kingunerisaanik akiitsut naatsorsorneqarsimasut 

attartortup isumaqatigiissusiornermi akuerissavai, akilersuinissamillu isumaqatigiissutaasoq 

malillugu akiitsut akilissallugit pisussaaffigalugu. Taamaalilluni nammineq aalajangikkamik 

isumaqatigiissutip akiitsup annertussusaa, akiliinissamilu piumasaqaataasut 

aalajangersassavai. 

 

Attartortup akilersuinini, akiliinissamillu ataavartumik pisussaaffini malikkunigit, 

akilersuinissamik isumaqatigiissuteqarneq attartornerup taamaatinneranik 

kinguneqassanngilaq. Attartortulli akilersuinini sumiginnarpagu, akiliuteqannginneq pillugu 

malittarisassat malillugit attartornermut isumaqatigiissut atorunnaarsinneqarsinnaavoq. 

 

Imm. 5-imut 

Aaqqissuussineq kajumissutsimik isumaqatigiilernertut pilersinneqarpoq piumasaqaatillu 

tiguneraniit kingusinnerpaamik ullut qulit qaangiutsinnagit 

isumaqatigiissutigineqarsimassalluni. Aalajangersakkami aamma aningaasanngorlugu 

akilerneqartussamik pilersitsinermut akiliuteqarnissaq qaammatikkaartumillu 

aqunneqartussaq aalajangersarneqarpoq. Anisitsinermik pitsaaliuisinnaasumik 

aaqqissuussinermik aaqqissugaasumik ammasumillu pissuseqarfiusumik malittarisassaq 

pilersitsivoq. 

Akilersuinissamik isumaqatigiissusiorsinnaanissamut piumasaqaatit aalajangersakkap 

aalajangersarpai. Piumasarineqartumut piffissaliussaq qaangiutsinnagu attartortoq 

akilersuinissaminik qinnuteqassaaq, akilersuinissamillu isumaqatigiissusiornermi akiliutissat 

aalajangersarneqartut akilerlugit. Imm. 4 malillugu akilersuineq qaammatinit 4-nit 

sivisunerussanngilaq. 

 

Ulluinnaat pineqartillugit, sapaatit aamma nalliuttut minillugit sapaatip akunnerisa ullui 

pineqarput. 

 

Imm. 6-imut 

Akilersuinissamik isumaqatigiissusinnaatitaaneq aalajangersakkap killilerpaa. 

 

Nr. 1 malillugu attartortunut ukiut kingulliit pingasut iluini ataavartumik inissiamut 

aningaasartuutinik akiliuteqannginnikkut imaluunniit akilersuinissamik isumaqatigiissummik 

sumiginnaanikkut siornatigut attartukkamik sumiginnaasimasunut pisinnaatitsissut 

atuutinngilaq. Uteqqiasumik akiligassanik sumiginnaasarneq aalajangersakkap 

pinngitsoortinniassavaa. 

 

Nr. 2 malillugu attartortunut atuuttumik akilersuisunut pisinnaatitsissut atuutinngilaq. 

Attartortup ataatsip ataasiinnaanngitsumik akilersugaqalernissaa aalajangersakkap 

pinngitsoortinniassavaa. 

 

Nr. 3 malillugu akiitsup pineqartup akilernissaanut attartortunut pisortanit aningaasatigut 

ikiorserneqarsimasunut, allatigulluunniit pisortanit ikiorserneqarsimasunut pisinnaatitsissut 

atuutinngilaq. Akiitsoq pineqartoq tamakkiisumik imaluunniit ilaannakortumik pisortanit 

ikiorsiissutinit imaluunniit pisortanit allatigut ikiuutinit matussuserneqassasoq pisortani 

oqartussap piginnaatitaasup aalajangiinerinut aalajangersagaq kisimi atuuppoq. 

 

Attartortoq pisortanit ikiorsiissutinik, ineqarnermut tapiissutinik, pensioninik, tapiissutinik 

imaluunniit isumaginninnermi ikiuutinik pisartagaqarpat, tamanna akilersuinissamik 

isumaqatigiissuisornissamut imminermini akornusiinngilaq. Akiitsup pineqartup 

matussuserneqarnissaanut ikiorsiissut imaluunniit ikiuutit aningaasaliissutigineqarnersut 

aalajangiisuuvoq. 

 

Attartortoq pisortanit ikiorsiissutinik pisinnaatitaanersoq attartortitsisoq isumaginninnermi 

inatsisitigut nammineerluni nalilersuissanngilaq. Pisortanit ikiorsiissutinik imaluunniit 

isumaginninnermi ikiuutinik allanik pisinnaatitaaneq, inatsit attuumassuteqartoq malillugu 

oqartussamit piginnaatitaasumit nalilerneqassaaq. 

 

§ 57-imut 

Imm. 1-imut 

Attartortoq illumut, attartortitsisumut, taassuma atorfeqartitaanut, illumi attartortunut allanut 

imaluunniit allanut unioqqutitsinngitsumik illumiittunut annertuumik ajoqutaasumik 

pissusilersorpat, aalajangersakkap attartortitsisoq attartukkamik atorunnaarsissinnaatippaa. 

Aalajangersakkami ilaatigut pineqarput attartortup inuit pineqartut timikkut imaluunniit 

tarnikkut nakuuserfigippagit imaluunniit timikkut nakuusernissamik siorasaarpagit. 

Attartortup pissusilersornera illuummut imaluunniit inunnut pineqartunut 

navianartorsiortitsisinnaalluni pisut aalajangersakkami aamma ilaapput, tassunga ilanngullugu 

sakkunik atuineq imaluunniit atortunik navianartunik attartukkami toqqortaateqarneq 

patsisaalluni. 

 

Taaguut timikkut tarnikkullu nakuuserneq, aalajangersakkami attartornermut inatsisitigut 

taaguutitut atorneqarpoq. Taamaattumik attartornermik isumaqatigiissutip 

atorunnaarsinneqarnissaanut piumasaqaataanngilaq pissutsit politiinut 

nalunaarutigineqarsimanissaat imaluunniit pinerluttulerinermi aalajangiisoqarsimanissaa. 

 

Pissuseq ima ilungersunartigitillugu, attartortup pissutsiminik unitsitsinissaanut 

piffissaliinissaq isumaqatinnagu pisunut aalajangersagaq atuuppoq. Illuutip, attartortitsisup, 

attartortitsisup sulisui, attartortut allat aamma allat unioqqutitsinngitsumik illumiittut 

pissutsinut nakuusernernut, sioorasaarinernut, uumisaarinernut imaluunniit ulorianartumik 

pissutsinut illersornissaat siunertaavoq. 

 

Imm. 2-mut 

Imm. 1-imi taaneqarluni innarliisumik pissusilersornerit attartortumit namminermit, 

attartortup inoqutaanit allanilluunnit attartortup attartukkamut imaluunniit illuummut allatigut 

isertitaanit piliarineqarnersut apeqqutaatinnagu aalajangersagaq atuuppoq. Attartornermut 

inatsimmut atatillugu attartortup inoqutigiit, pulaartullu attartortoq aqqutigalugu 

attartukkamut imaluunniit illuummut isersimatillugit, taakku pissusilersornerinut attartortoq 

akisussaasoq aalajangersakkap aalajangersarpaa. 

 

Attartortitsisoq taamaalilluni attartornermik isumaqatigiissummik atorunnaarsitsisinnaavoq 

attartortup inoqutaasa imaluunniit pulaartaasa imm. 1-imi pineqartumik pissusilersornerat 

pissutigalugu, naak attartortoq nammineq taamatut pissusilersorsimanngikkaluartoq. Tamanna 

aamma atuuppoq pissusilersorneq illup ataatsimoorussamik atorneqartuinut imaluunniit illup 

immikkoortuinut allanut attartortoq aqqutigalugu pineqartup iserfigisinnaasaanut tunngappat. 

 

§ 58-imut 

 

Imm. 1-imut 

§§ 55-56 malillugit akiliuteqannginnerup kingunerisaanik imaluunniit § 57 malillugu 

annertuumik akornusiinerup imaluunniit ulorianartorsiortitsinerup kingunerisaanik attartorneq 

atorunnaarsinneqarpat, attartortoq pisussaavoq erngerluni attartukkaminit anissalluni, 

aammalu ineqarnermut akiliut, aammalu attartortup inissiamiit nuunnissaanut siumut 

nalunaarfissap nalinginnaasup naanissaata tungaanut attartukkamut akiligassat allat 

akilissallugit.  Attartorneqartup attartortumiit atorunnaarsinneqarnissaata tungaanut 

ineqarnermut akiliutit akilerneqarnissaannut kiisalu pisussaaffinnik eqquutitsinnginnerup 

kingunerisaanik attartortitsisup annaasai taarsissallugit tassungalu ilanngullugu attartukkamit 

anisitsinermut atasut aningaasartuutit taarsernissaannut attartortitsisup piumasaqarsinnaanera 

aalajangersakkami attanneqarpoq. 

 

§ 59-imut 

 

Imm. 2-mut 

Attartortup nammineerluni nuunnerminut atatillugu nalinginnaasumik iluarsaassinissaq 

isumagisinnaavaa. Iluarsaassineq assassornermik ilinniagaqarsimasutut 

illersorneqarsinnaasumik pitsaassuseqartillugu suliarineqassaaq, attartortullu aninissaa 

sioqqullugu aamma misissuinissaq sioqqullugu naammassineqarsimassalluni. Attartortup 

aningaasartuutaasa annikillisinneqarnissaannut malittarisassaq periarfissiivoq, peqatigisaanilli 

suliap pitsaassuseqarnissaa qulakkeerneqarluni.  

 

Attartortoq nalinginnaasumik iluarsaassinissaq nammineq isumagerusuppagu inissiap 

qimannginnerani, inissiallu takuniarneqannginnerani suliaq naammassereersimassaaq. 

Taamaalilluni nuunnissaq sioqqullugu takuniarneqassappat, nalinginnaasumik iluarsaassineq 

takuniaasoqartinnagu naammasineqareersimassaaq.    

 

§ 60-imut 

 

Imm. 2-mut 

Attartortoq qanoq sivisutigisumik inissiamik attartorsimanera apeqqutaatinnagu inissiami 

tupanik allanilluunniit pujortartoqarsimappat, inissiap pujorsunniiarnissaanut attartortoq 

tamakkiisumik akisussaaffigaa. Inissiani pujortarfiusimasuni pujorsunniiaaneq 

attartortitsisumut, ingerlatsivinnullu immikkut aningaasartuutaannginnissaa 

aalajangersakkami pinngitsoortinniarneqarpoq. Tamanna inissiat pujortarfiunnginnissaat 

pillugu anguniakkamut tapersersuivoq. 

 

Inissiamik pujortarfigineqarsimasumik pujuiaalluni saliineq nalinginnaasoq annertuumik 

ingerlanneqartarpoq, nikotinip, orsuutip tipeqartuaannarneratalu, illup iluaniilersimasup 

peernissai siunertaalluni. Suliarinerata ingerlanerani ilaatinneqartarput motoorilinnik atuilluni 

eqqiaaneq aammalu akuutissanik atuilluni suliarinninneq, pisuni amerlasuuni 

tipaarutsivinnissaanut qalipallugu suliarinissaa pisariaqartarluni.  

 

Sukumiisumik asannera (Nikotininik saliineq) 

Iikkat qilaallu: Sungaartumik/kajortumik qallinissimasut piiarniarlugit aalaakkaasunik qaallit 

tamarmik nikotiniiaatinik immikkuullarissunik imaluunniit sukumiisumik saligutinik 

(assersuutigalugu Hydrosol) asanneqassapput. Qisuttai atortulersuutillu aalaakkaasut: Matut, 

matserfiit, iikkiussat, sikaaviit matui igaffimmilu ikkussukkat sukumiisumik asanneqassapput. 

 

Silaannarissaaneq nipaarutsinnissaalu 

Silaannarissaaneq: Inissiaq piffissami sivisunerusumi silaannarissarluarneqassaaq. 

Ozoninik suliarinninneq: Inuussutissarsiutigalugu suliffeqarfiit amerlanertigut ozongeneratorit 

atortarpaat. Ozoni nutinnerni quppanilu sitsertarpoq aammalu nipit molekylii eqqiaanermi 

anguneqarsinnaanngitsut arrortittarlugit. 

Aktivt kul/tipinik milluaaneq: Silaannaap tipeqarnera sinneruttoq milluartinniarlugu aktivt 

kul-imik imaluunniit eddike-mik imallit inissinneqarsinnaapput.  

 

Illup iluata suliarinera (Qalipaaneq) 

Asserlugu qalipaaneq/Nikotinimik assiisartut: Iikkat qilaallu asalluarneqareerneranni 

qalipaammik assiisartumik (primer), nikotinit sinneruttut ataaniittut qalipanneranik 

pitaasinnaanissaannik pinngitsoortitsisartumik, qalipanneqassapput. Naggataatigut 

nalinginnaasumik nammineq toqqakkamik qalipaatilimmik qallerneqassaaq.  

 

Eqqiaaneq aamma annoraamineq/pequtinik nuunneqarsinnaasunik taarsersuineq 

Annoraamernit: Saagut, tippit allallu annoraamernit kissartorujussuarmik errorneqassapput 

imaluunniit taarserneqassapput. 

Pequtit: Pequtit salinneqarsinnaapput, kisianni sakkortuumik pujortartoqarsimatillugu 

peerneqarnissaat pisariaqarsinnaavoq, tassami nikotin itisuumut pitaasarmat. 

Natit: Tippit salinneqassapput imaluunniit peerneqassapput, natit manngertut saligummik 

asanneqassallutik.  

 

Silaannarissaaneq sorujuiaanerlu 

Sorujuiaatinik taarsersuineq: Silaannarissarfinni aalamillu milluaasuni sorujuiaatit 

taarsersorneqassapput, tassami taakkua nikotinimik ulikkaassammata.  

 

Taarsersuinerit  

Pisuni ingasattorujussuarni tapet-it peernissaat imaluunniit gipsit pladit/igaffimmi ikkussukkat 

peernissaat pisariaqarsinnaavoq. 

 

§ 61-imut 

 

Imm. 1-imut 

Attartugaq atorunnaarsinneqarpat imaluunniit taamaatinneqarpat, inissiamik 

misissuisoqarnissaa pillugu attartortitsisoq, attartortorlu isumaqatigiissusiussapput.   

Attartortitsisoq misissuinissamut aggersaassaaq, tamannalu allakkatigut minnerpaamik 

ullunik 7-inik ilimasaaruteqarnikkut, isumaqatigiissutillu atorunnaarnissaa aamma attartortup 

nuunnissaa kingusinnerpaamik ullunik 15-inik sioqqulugu pissalluni. Attartukkamik 

atorunnaarsitsinermi misissuinissamut aggersaaneq taamatulli allakkatigut minnerpaamik 

ullunik 7-inik ilimasaaruteqarnikkut pissaaq. Misissuinissamut aggersaaneq attartortup 

aninerata imaluunniit anisitaanerata kinguninngua pissaaq.  

Attartortoq imaluunnit attartortumut sinniisoq misissuinermut peqataanissamut 

pisinnaatitaavoq. 

 

§ 64-imut 

 

Namminersortoq attartortitsisoq inissianik attartortittakkanik tallimanik 

amerlanerusunilluunniit, inatsit manna naapertorlugu attartorneqartunut, pigisalik 

kukkunersiuisumik nalunaarsorsimasumik imaluunniit naalagaaffimmiit akuerisaasumik 

sullissisoqassasoq aalajangersakkami aalajangersarneqarpoq. Inissiat attartortinneqarnerat 

inatsit manna aamma malittarisassat inatsit manna naapertorlugu atulersinneqartut imaluunniit 

ingerlatiinnarneqartut naapertorlugit ingerlanneqarnersoq pillugu kukkunersiuisoq 

nalunaarummik suliaqassaaq.  

 

Kukkunersiuisup nalunaarutaata assilinera attartortumut tunniunneqassaaq.  Attartortitsinerup 

malittarisassat atuuttut malillugit ingerlanneranik attartortup paasinnissimanissaa 

malittarisassami qulakkeerneqarpoq aamma attartortup attartortitsisullu akornanni 

tatigeqatigiinneq nukittorsarlugu.  

 

§ 67-imut 

 

Imm. 3-mut 

Ineqarneq pillugu maalaaruteqartarfik kisitsisitigut takussutissanik, aalajangiinerillu 

ataasiakkaat eqikkarnerinik imalimmik ukiumoortumik nalunaarummik 

saqqummiussisassaaq. Ukiumoortumik nalunaarut qarasaasiatigut tamanut 

saqqummiunneqarsinnaavoq, tassunga ilanngullugu Ineqarneq pillugu Maalaaruteqartarfiup 

imaluunniit Naalakkersuisut nittartagaanni. 

Maalaaruteqartarfiup sulinerata ineriartorneranut kikkut tamat paasisaqarsinnaanissaat, 

malinnaanissamullu periarfissaqarnissaat qulakkiissallugu siunertaavoq. Maalaaruteqartarfiup 

aalajangiineri aamma inatsimmi aalajangersakkanik nassuiaaneri suliassaqarfimmik 

aqutsinissamut, inatsisillu atuuttup allanngortittariaqarneranik imaluunniit 

nutarterneqartariaqarneranik naliliinissamut aamma pingaaruteqarput.  

 

§ 72-imut 

Imm. 1-imut 

Inatsisartut inatsisaat 2027-imi januaarip aallaqqaataani atuutilerpoq.  

 

Inatsisartut inatsisaannut nutaamut ikaarsaarneq qaammatisiutit ukiuata aallartinnerani 

pinissaa siunertaralugu, piffissaq atortuulersinneqarfissaa toqqarneqarpoq. Tamanna 

allaffissornikkut ataatsimut ikaarsaarnissamut tunngavissiivoq, matumani aamma 

missingersuutit, ineqarnermut akiliutinik iluarsiinerit, akiliisitsinerit, naatsorsuutit, 

isumaqatigiissutinillu aqutsineq eqqarsaatigalugit. 

 

Inatsisartut inatsisaata malittarisassanik atuuttunik annertuutigut ingerlatitseqqinnera, 

erseqqissaaneralu aammalu pisortat, namminersortutullu attartortitsisut eqqugaasut kiisalu 

aqutsisut tusarniaaneq, malitsigisaanillu inatsimmik piareersaaneq aqqutigalugit 

piareersarnissaminnut periarfissaqarsimanerat ilutigisaanik eqqarsaatigineqarpoq. 

 

 


